Почитувани,

Министерството за правда, согласно Програмата за работа на Владата на Република Македонија и Националната програма за усвојување на правото на Европската унија, подготви Предлог на Закон за изменување и дополнување на Законот за спречување на корупцијата.
Известувањето за почеток на процесот за подготовка на Предлог на Закон за изменување и дополнување на Законот за спречување на корупцијата е јавно објавено на 30.10.2013 година. 
Со објавувањето на документите согласно Методологијата за проценка на влијанието на регулативата се повикаа засегнатите страни да дадат придонес со испраќање на коментари, предлози и сугестии кон предложеното решение. 
По разгледувањето на добиените мислења, извршено е усогласување и подобрување на текстот на Предлогот на Законот и изготвен е Предлог-Извештај за проценка на влијанието на регулативата. 
До денот на изготвување на Предлог-Извештајот (05.02.2014 година), мислења, коментари, предлози и сугестии од засегнати страни не беа доставени до Министерството за правда. 

Дополнително, Министерството за правда со внимание ја разгледа Анализата изготвена од страна на ТИ-Македонија по однос на Предлогот (доставена на 07.02.2014 година), по што известуваме за следното:
1. По известувањето на Државната комисија за спречување на корупцијата за тоа дека организацијата Паблик Концерн ат Ворк [Public Concern at Work (PCAW)] се откажала од учеството во подготовката на документот (извештај) „Патоказ за имплементирање на системот на свиркачи во Македонија“, референцата на организацијата под наведениот наслов е отстранета од Извештајот за проценка на влијанието на регулативата и од образложението кон Предлогот на Законот за изменување и дополнување на Законот за спречување на корупцијата.
2. Министерството за правда, покрај искуствата во областа на соседните држави, ги разгледа и пошироките европските практики и искуства. Исто така, предвид беа земени барањата кои произлегуваат од меѓународното право (меѓународни инструменти), препораките на Советот на Европа и ОЕЦД, како и Извештајот на Транспаренси Интернешнл од 05.11.2013 година за правната заштита за заштита на укажувачите во Европската унија.
3. Со Предлогот на Законот (нов член 54-б) се воведуваат канали за внатрешно и надворешно пријавување извршено од страна на укажувачи (лицата дефинирани со нов член 54-в). Во Предлогот јасно е утврдено дека внатрешното и надворешното пријавување меѓусебно не се исклучуваат. Одредбите со кои се воведува внатрешен и надворешен канал на пријавување извршено од укажувач согласно Предлогот на Законот, не го исклучуваат пријавувањето на случаи на корупција и друго незаконито и недозволиво постапување кое може да се изврши согласно други закони, како што е поднесувањето кривична пријава согласно Законот за кривичната постапка, ниту пак ги ограничуваат правата гарантирани со Уставот и законите. Согласно одредбите од Предлогот, на укажувачот и на членовите на неговото семејство им се обезбедува заштита од било каков вид на повреда на право заради извршено пријавување (нов член 54-д), а воведувањето на каналите за внатрешно и надворешно пријавување е во насока на насочување на механизмот на пријавување извршено од укажувач, кој согласно меѓународните препораки ќе има ефект на укажување првенствено заради превенција односно внатрешна корекција и спречување на незаконитото и дозволиво постапување, што е во согласност со принципите 10, 11, 14, 16, 17 и 18 од Нацрт препораката на Советот на Европа за заштита на укажувачите од 5ти јули 2013 година
 и во согласност со барањата за обезбедување на баланс и заштита на податоци според Директивата 95/46/ЕК на Европскиот парламент и на Советот од 24ти октомври 1995 година за заштита на поединци во врска со обработката на лични податоци и за слободно движење на тие податоци
. 
4. Целта на Предлогот на Законот е да се воведе внатрешен и надворешен канал и рамка за заштита на укажувачите согласно која ќе се изврши усогласување на други закони со цел обезбедување систематска заштита на укажувачите. Спротивниот пристап (постоењето на сеопфатна и посебна легислатива за заштита на укажувачите), како што заклучува Транспаренси Интернашнл во својот Извештај, претставува исклучок во Европа. Во практиката, институциите во Република Македонија во своето работење вниманието го задржуваат на законите за чија примена се надлежни. Да се донесе нов посебен закон за системска заштита на укажувачите значи да се донесе нов системски закон во антикорупциската област, покрај Законот за спречување на корупцијата, со таа разлика што посебниот закон за системска заштита на укажувачите се однесува на еден од главните елементи во антикорупциската област (дел од системот за интегритет).  
5. Со Предлогот на Законот се воведува гаранција за заштитата на укажувачот согласно закон и заштита на неговата анонимност и доверливост до степен и момент до кои укажувачот тоа го бара (принцип 19 од горенаведената Нацрт препорака на Советот на Европа). На тој начин, се обезбедува прифаќањето на анонимни пријави и обезбедувањето доверливост, што е и препорака на ОЕЦД наведена под водечкиот принцип број 3 во рамки на Г20 Прегледот на најдобри практики и водечки принципи за легислатива за заштита на укажувачите, 2012 (G20 Compendium of best practices and guiding principles for legislation of the protection of whistleblowers, 2012)
. На укажувачот и на членовите на неговото семејство, им се обезбедува заштита од било каков вид на повреда на право заради извршено пријавување од страна на институцијата, односно правното лице. Доколку заштита не е обезбедена, укажувачот ја известува Државната комисија за спречување на корупцијата која за повредата бара известувања и бара преземање мерки за заштита со прекинување на дејствијата, односно отстранување на пропустите со кои се повредуваат правата на укажувачот. За непостапување по барањата на Државната комисија во пропишаниот рок, предвидени се глоби. Со предвидените одредби не се исклучува поведување постапка за друг вид на одговорност согласно закон, зависно од тоа какво право му е повредено на укажувачот. Институцијата до која се врши надворешното пријавување согласно Предлогот на Законот е определена имајќи го предвид водечкиот принцип и пример за добра практика под број 5 на ОЕЦД: Г20 Преглед на најдобри практики и водечки принципи за легислатива за заштита на укажувачите, 2012 (G20 Compendium of best practices and guiding principles for legislation of the protection of whistleblowers, 2012).
6. Во периодот од објавувањето на Нацрт-Извештајот до изготвувањето на Предлог-Извештајот, извршено е усогласување и подобрување на текстот на Предлогот на Законот за изменување и дополнување на Законот за спречување на корупцијата.

